Аса Мейірімді, ерекше Рахымды Аллаһтың атымен
ӘҺЛЮ-С-СУННА УӘЛ-ЖАМА’А «ӘЛ-ЖАМА’А»  - БҰЛ ДІННІҢ ЕҢ МАҢЫЗДЫ НЕГІЗДЕРІНІҢ БІРІ ДЕП САНАЙДЫ

Аллаһ Тағала былай деді: 
﴿ وَاعْتَصِمُواْ بِحَبْلِ اللَّهِ جَمِيعًا وَلاَ تَفَرَّقُواْ ﴾
«Түп-түгел Аллаһтың жібінен мығым ұстаныңдар да, бөлінбеңдер» («Әли Имран», 103-аят).


Ибн Мас‘уд (Аллаһ оған разы болсын) осы аятқа түсіндірме жасап: «Аллаһтың жібі – бұл жама‘а», - деп айтқан (Қз.: Ибн Жәрир «Тафсир», 7/71). Үммет ағымдарға бөлінетіндігі туралы айтылатын хадисте де құтылған топ (фирқату-н-нажийя) туралы хабарланады. Пайғамбар (оған Аллаһтың сәлемі мен игілігі болсын) ол туралы: «Бұл —жама‘а», - деген (Ахмад, 4/102; Абу Дауд, 4597).

Абу Хурайрадан (Аллаһ оған разы болсын) Пайғамбардың (оған Аллаһтың сәлемі мен игілігі болсын) былай дегені жеткізіледі: «Ақиқатында, Аллаһ Тағала сендер үшін үш (нәрсеге) разы және (басқа) үш (нәрсеге) разы емес. Ол сендердің Оған ғана құлшылық етулеріңе және Оған ешкімді серік қоспауларыңа, сендер түп-түгел Аллаһтың жібінен ұстанып бөлінбеулеріңе, және сендер өз әмірлеріңе (елбасшыларыңа) ықыласты қарым-қатынас жасауларыңа разы. Ал Ол жақсы көрмейтін (нәрселер) – бұл сендердің өсек-ғайбатпен айналысуларың, көп сұрақ қоюларың және мал-мүліктеріңді бекерге шашуларың» (Муслим, 1715).

Имам әш-Шәфи‘и (Аллаһ оны рахым етсін) былай деді: “Егер сіз: «Пайғамбардың (оған Аллаһтың игілігі мен сәлемі болсын) жамағатты ұстану туралы бұйрығы нені білдіреді?», - деп сұрасаңыз, мен: «(Мұның) бір-ақ мағынасы бар», - деп жауап беремін. Егер сіз: «Қалайша сонда?», - десеңіз, мен былай деп жауап беремін: «Мұсылмандардың жама`асы әртүрлі елдерде шашыраңқы болуы мүмкін әрі адамдар физикалық тұрғыдан бірге бола алмайды. Бірақ, сонымен бір мезгілде, бір елде мұсылмандар мен кәпірлер, тақуалар мен күнәхарлар бірге өмір сүруі мүмкін. Сондықтан да жама`аны ұстанудың тек бір-ақ мағынасы бар! (Оның) мағынасы – адамның харам мен хәлал мәселелерінде, Аллаһқа мойынсұну мәселелерінде жама`аны ұстануында. Егер адам мұсылмандардың жамағаты айтатын нәрселерді айтса, онда ол жама`аны ұстанады! Ал кім мұсылмандардың жамағаты айтатын нәрселерге қайшы келсе, сол оған ұстану бұйырылған жама`аға қайшы келеді»”(Қз.: «әр-Рисалә», 475-476).

Абу Шама (Аллаһ оны рахым етсін) былай деді: «Жамағатты ұстану бұйрығы бар. (Онымен) адамның ақиқатты ұстанып оған ілесуі меңзелуде, тіпті ақиқатқа ілесушілер аз, ал оған қайшы келетіндер көп болса да! Өйткені ақиқат – бұл Пайғамбар мен (оған Аллаһтың игілігі мен сәлемі болсын) оны сахабаларынан (олардың барлығына Аллаһ разы болсын) бастап алғашқы жамағат ұстанып келе жатқан нәрсе. Біз олардан кейін өтірікті ұстанушылардың көптігіне қарамауымыз керек» (Қз.: «әл-Бә‘ис алә инкар әл-бид‘а», 22-бет).

Ибн ‘Аббастың (Аллаһ оған және оның әкесіне разы болсын) сөздерінен Пайғамбардың (оған Аллаһтың сәлемі мен игілігі болсын) былай дегені жеткізіледі: «Кім өзінің әмірінің (елбасшысының) қандай да бір (істерін) мақұл көрмесе, сабырлық танытсын, өйткені, ақиқатында, әмірге (елбасшыға) бағынудан бір сүйемге болса да шыққан (адам) жәхилиет өлімімен өледі!» (әл-Бухари, 7053; Муслим, 1849). Ал осы хадистің басқа риуаятында: «Кім жама`адан бір сүйемге болса да ауытқыса, сол жәхилиет өлімімен өледі!», - деп айтылады.
Шейх Салих ибн Фаузан (Аллаһ оған есендік берсін) былай деді:

─ Бұл ереже бізге мұсылмандар оларды біріктіретін біртұтас қауымда (жама`ада) болуы керек дегенге нұсқайды. Мұсылмандардың арасында бөлінушілік болса, олардың жағдайы дұрыс болуы мүмкін емес. Әркімде өзінің жолы, өз мәнһажы болады! Керісінше, жол бір, мәнһаж бір болуы керек! 
Сіз: «Адамдарды біріктіретін сол жол, сол бір мәнһаж қайда? Өйткені әрбір адамда жеке пікірі бар әрі адамдардың ақыл-ойлары бірдей емес қой. Оларды бір мәнһажға біріктіру мүмкін емес», - деп айтуыңыз мүмкін. 
Сіз жауап аласыз! Ақиқатында, Аллаһ Тағала адамдарды өздерінің ойлары мен түсініктеріне тапсырып қойған жоқ. Ол оларға Кітапты түсірді және Пайғамбарды (оған Аллаһтың игілігі мен сәлемі болсын) жіберді, ал олар оның жолына ілесуі қажет. Олар өздерінің ақылдарына, ойларына және өздері жақсы деп санайтын нәрселерге сүйенбеулері керек. Олар өздерінің көсемдері, халықтары мен ру-тайпалары ойдан шығарған нәрселерге сүйенбеуі керек. Ақиқатында, Аллаһ Тағала адамдарды осыларға тапсырып қоймады! Егер осылай болғанда, олар жіктеліп, бір-бірімен соғыса бастайтын еді және адасатын еді. Бірақ Аллаһ оларға олар соған ілесуге тиісті болған тура басшылық түсірді. Аллаһ Тағала былай деді: 
﴿ قَالَ اهْبِطَا مِنْهَا جَمِيعًا بَعْضُكُمْ لِبَعْضٍ عَدُوٌّ فَإِمَّا يَأْتِيَنَّكُم مِّنِّي هُدًى فَمَنِ اتَّبَعَ هُدَايَ فَلا يَضِلُّ وَلا يَشْقَى (123) وَمَنْ أَعْرَضَ عَن ذِكْرِي فَإِنَّ لَهُ مَعِيشَةً ضَنكًا وَنَحْشُرُهُ يَوْمَ الْقِيَامَةِ أَعْمَى (124) قَالَ رَبِّ لِمَ حَشَرْتَنِي أَعْمَى وَقَدْ كُنتُ بَصِيرًا (125) قَالَ كَذَلِكَ أَتَتْكَ آيَاتُنَا فَنَسِيتَهَا وَكَذَلِكَ الْيَوْمَ تُنسَى (126) وَكَذَلِكَ نَجْزِي مَنْ أَسْرَفَ وَلَمْ يُؤْمِن بِآيَاتِ رَبِّهِ وَلَعَذَابُ الآخِرَةِ أَشَدُّ وَأَبْقَى ﴾
”Бір-бірлеріңе дұшпан болған күйде Жәннаттан түгел түсіңдер. Ал егер сендерге Менің тарапымнан бір туралық келіп, кім тура жолыма ілессе, сонда ол адаспайды да, машақат тартпайды. Ал кім Үгітімнен бет бұрса, сонда, күдіксіз, оған бір тар тұрмыс болады. Сондай-ақ Қиямет Күні оны соқыр түрде жинаймыз. «Раббым, мені неге соқыр етіп тірілттің? Расында, мен көретін едім», - дейді. (Аллаһ): «Міне, осылай. Өйткені саған аяттарымыз келген еді. Сонда сен оны ұмытқан едің. Сол сияқты бүгін сен де ұмытыларсың», - дейді. Ал, міне, осылайша Біз шектен шыққан, Раббысының аяттарына иман келтірмеген кісіні жазаландырамыз. Әрине, Ақырет азабы әрі қатты, әрі тұрақты” («Та Ха» сүресі, 123-127-аяттар).
Аллаһ Тағала бізді ақылымызға, түсінігімізге немесе басқа біреудің түсінігіне тапсырып қойған жоқ. Ол бізге Кітапты түсірді және бізге Елші жіберді. Аллаһ Тағала былай деді:
﴿ وَأَنَّ هَذَا صِرَاطِي مُسْتَقِيمًا فَاتَّبِعُوهُ ﴾
«Ақиқатында, Менің тура жолым осы. Соған ілесіңдер» («әл-Әнғам» сүресі, 153-аят).

Егер адамдар Аллаһтың Кітабына және Пайғамбардың (оған Аллаһтың игілігі мен сәлемі болсын) Сүннетіне қайта оралса, бірігу жүзеге асады! Осы үмметтің алғашқы ұрпақтарының (тұсында) дәл осылай болды, өйткені әу бастан адамдар бөлінушілікте еді. Бүкіл дүние өте қатты бөлінушілікте болатын, әсіресе, бұл арабтарға қатысты еді. Аллаһ Тағала Кітапты түсіріп, Елшіні жібергеннен кейін олар бірікті. Ол бұл туралы былай деді:  

﴿ وَإِن يُرِيدُواْ أَن يَخْدَعُوكَ فَإِنَّ حَسْبَكَ اللَّهُ هُوَ الَّذِيَ أَيَّدَكَ بِنَصْرِهِ وَبِالْمُؤْمِنِينَ (62) وَأَلَّفَ بَيْنَ قُلُوبِهِمْ لَوْ أَنفَقْتَ مَا فِي الأَرْضِ جَمِيعًا مَّا أَلَّفْتْ بَيْنَ قُلُوبِهِمْ وَلَكِنَّ اللَّهَ أَلَّفَ بَيْنَهُمْ إِنَّهُ عَزِيزٌ حَكِيمٌ ﴾
«Ал егер олар сені алдауды ойласа, шынында Аллаһ саған жетіп асады. Өйткені Ол сондай Аллаһ, сені Өз жәрдемімен және мүминдер арқылы қолдады. Және Ол мүминдердің жүректерін қосты. Егер сен жер жүзіндегі нәрселерді тұтас сарып қылсаң да, олардың жүректерін қоса алмас едің. Бірақ Аллаһ олардың араларын біріктірді. Расында, Ол – Өте Үстем, Аса Дана» («әл-Әнфал» сүресі, 62-63-аяттар).

Адамдардың жүректерін тек Құран мен Сүннет қана біріктіре алады. Оларсыз адамдар ешқашан бірікпейді. Егер олар өздері үшін жеке бағдарламалар мен жолдар сызатын болса, онда ешқашан біріге алмайды. Оларды тек Құран, Сүннет және салиқалы ата-бабалардың (сәләфтардың) мәнһажына ілесу ғана біріктіре алады. Бұл – Аллаһ оған разы болған, бірігуге бастайтын дұрыс жол. Ол былай деді: 
الْيَوْمَ أَكْمَلْتُ لَكُمْ دِينَكُمْ وَأَتْمَمْتُ عَلَيْكُمْ نِعْمَتِي وَرَضِيتُ لَكُمُ الإِسْلامَ دِينًا ﴾
«Бүгін діндеріңді толықтастырдым және нығметімді тамамдадым. Сондай-ақ сендерге Ислам дінін қоштап ұнаттым»(«әл-Мәида» сүресі, 3-аят).

Ал Пайғамбар (оған Аллаһтың сәлемі мен игілігі болсын) былай деген: «Ақиқатында, Аллаһ Тағала сендер үшін үш (нәрсеге) разы және (басқа) үш (нәрсеге) разы емес. Ол сендердің Оған ғана құлшылық етулеріңе және Оған ешкімді серік қоспауларыңа, сендер түп-түгел Аллаһтың жібінен ұстанып бөлінбеулеріңе, және сендер өз әмірлеріңе ықыласты қарым-қатынас жасауларыңа разы» (Муслим, 1715).
1 — Таухид (Бірқұдайшылық) — яғни Құран мен Сүннетке сәйкес келетін дұрыс сенім (ақида). Бұл – Аллаһ Тағаладан басқа құлшылыққа лайықты құдай жоқ екендігі туралы куәлік. Дәл осы нәрсе адамдарды біріктіреді. Егер адамдардың сенім-ақидасы әртүрлі болса, олар міндетті түрде бөлінушілікте бола береді.   
2 — Аллаһтың жібі — яғни Қасиетті Құран мен Пайғамбардың (оған Аллаһтың игілігі мен сәлемі болсын) Сүннеті. Аллаһ Тағала былай деді: 
﴿ فَإِن تَنَازَعْتُمْ فِي شَيْءٍ فَرُدُّوهُ إِلَى اللَّهِ وَالرَّسُولِ ﴾
«Сонда егер бір нәрсеге талассаңдар, оны Аллаһқа және Елшіге ұсыныңдар» («ән-Ниса» сүресі, 59-аят). Келіспеушіліктер адамдардың барлығы Аллаһтың Кітабы мен Сүннетке жүгінген кезде ғана тоқтайды. Ал егер біз адамдар ойлап тапқан жолдарға жүгенетін болсақ, бөлінушілік пайда болады. Аллаһ Тағала адамдардың өзара келіспеушілікке түскен нәрселерінде оларға үкім шығару үшін Кітап түсірді. Дәл осы нәрсе ғана келіспеушіліктерді тоқтатып, баршаны разы күйінде қалдырады. Өйткені бұл – Раббыдан түскен Кітап; ол әділ әрі дана.
3 — Әмірге (елбасшыға) бағыну— яғни мұсылмандар өздерінің әмірлеріне (елбасшыларына) бағынулары және қарсы шықпаулары керек. Олар оған оның қателіктерін түсіндірулері керек және игілікке нұсқаулары қажет. Олар әмірдің (елбасшының) оларға жүктеген міндеттерін адал ниетпен орындауға тиіс. Сондай-ақ олар Аллаһ Тағаладан Ол әмірлерді (елбасшыларды) ізгі-салиқалы етуін, оларға көмектесуін тілеулері керек. Мұның барлығы елбасшыға деген ықыласты қарым-қатынас болып табылады. 
Ал егер біреу-міреу елбасшыға қайшы келсе, оны көпшілік алдында талқыласа, адамдардың бойына оған деген жек көрушілік салса, мұндай адам өз елбасшысына сатқындық жасаған болады! Тура сол нәрсе (елге, қоғамға, адамдарға қатысты) бір жамандықты көріп, бірақ ол туралы елбасшыға айтпайтын адамға да қатысты. Мысалы, ол адамдардың арасында қандай да бір (айыпты) салғырттықты, қайшылықты көріп, оны елбасшыға хабарламаса (шейх әл-Фаузанның сөздерінің соңы).
Алынған дереккөз: АбдуЛлаһ ибн Салих әл-‘Убайләннің «Сәләфтардың  тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 10-ереже. 

